
I. DISPOSICIÓNS XERAIS

MINISTERIO DE FOMENTO
5374 Orde FOM/882/2015, do 21 de abril, pola que se actualizan as condicións 

técnicas do anexo A do Real decreto 809/1999, do 14 de maio, polo que se 
regulan os requisitos que deben reunir os equipamentos mariños destinados a 
seren embarcados nos buques, en aplicación da Directiva 96/98/CE, 
modificada pola Directiva 98/85/CE.

O Real decreto 809/1999, do 14 de maio, polo que se regulan os requisitos que deben 
reunir os equipamentos mariños destinados a seren embarcados nos buques, en aplicación 
da Directiva 96/98/CE, modificada pola Directiva 98/85/CE, establece unhas regras 
comúns para a aplicación uniforme das normas internacionais aplicables aos mencionados 
equipamentos mariños, de acordo coas normas de ensaio elaboradas polos organismos 
internacionais de normalización e pola Organización Marítima Internacional (OMI).

Os convenios internacionais e as normas de ensaio deben aplicarse nas súas versións 
actualizadas. Por iso, a Directiva 96/98/CE do Consello, do 20 de decembro, sobre 
equipamentos mariños, foi modificada en numerosas ocasións, substituíndo o contido do 
seu anexo A para adaptalo ás emendas que se foron producindo tanto no Convenio de 
Seguridade da Vida Humana no Mar, feito en Londres o 1 de novembro de 1974 (SOLAS), 
ou nos demais convenios internacionais que lle sexan de aplicación, como nas normas de 
ensaio elaboradas polos organismos internacionais de normalización.

A última modificación da Directiva 96/98/CE levouse a cabo mediante a aprobación da 
Directiva 2014/93/UE da Comisión, do 18 de xullo de 2014, pola que se modifica a Directiva 
96/98 do Consello, sobre equipamentos mariños, que substitúe o anexo A para introducir 
as referencias ás últimas emendas aprobadas, tanto nos convenios internacionais como 
nas normas de ensaio.

Co fin de incorporar ao noso ordenamento xurídico a Directiva 2014/93/UE da 
Comisión, apróbase esta orde e procédese á derrogación da norma actualmente en vigor, 
a Orde FOM 2083/2014, do 24 de outubro, pola que se actualizan as condicións técnicas 
do Real decreto 809/1999, do 14 de maio, polo que se regulan os requisitos que deben 
reunir os equipamentos mariños destinados a seren embarcados nos buques, en aplicación 
da Directiva 96/98/CE, modificada pola Directiva 98/85/CE.

A disposición derradeira primeira do Real decreto 809/1999, do 14 de maio, autoriza o 
ministro de Fomento para actualizar as condicións técnicas establecidas na dita norma 
como consecuencia da aplicación das normas de dereito comunitario.

Na súa virtude, por proposta do director xeral da Mariña Mercante, coa conformidade 
da secretaria xeral de Transportes e do secretario de Estado de Infraestruturas, Transporte 
e Vivenda e de acordo co Consello de Estado, dispoño:

Artigo único. Aprobación do anexo A.

O contido do anexo «A» do Real decreto 809/1999, do 14 de maio, polo que se regulan 
os requisitos que deben reunir os equipamentos mariños destinados a seren embarcados 
nos buques, en aplicación da Directiva 96/98/CE, modificada pola Directiva 98/85/CE, 
queda substituído polo anexo adxunto a esta orde.

Disposición transitoria única. Equipamentos mariños xa fabricados.

Poderanse comercializar e instalar a bordo de buques españois, até o 14 de agosto de 
2017, os equipamentos mariños designados como transferidos desde o anexo A.2 á 
columna 1 do anexo A.1, que fosen fabricados antes do 14 de agosto de 2015, de 
conformidade cos procedementos de homologación vixentes antes da dita data.

Disposición derrogatoria única. Derrogación normativa.

Queda derrogada a Orde FOM/2083/2014, do 24 de outubro, pola que se actualizan as 
condicións técnicas do anexo A do Real decreto 809/1999, do 14 de maio, polo que se 
regulan os requisitos que deben reunir os equipamentos mariños destinados a seren 
embarcados nos buques, en aplicación da Directiva 96/98/CE, modificada pola Directiva 
98/85/CE.

Disposición derradeira primeira. Título competencial.

Esta orde dítase ao abeiro do disposto no artigo 149.1.20.ª da Constitución, que 
atribúe ao Estado competencia exclusiva en materia de mariña mercante.

Disposición derradeira segunda. Incorporación de dereito da Unión Europea.

Mediante esta orde incorpórase ao dereito español a Directiva 2014/93/UE da 
Comisión, do 18 de xullo de 2014, pola que se modifica a Directiva 96/98/CE do Consello, 
sobre equipamentos mariños.

Disposición derradeira terceira. Entrada en vigor.

Esta orde entrará en vigor o 14 de agosto de 2015.

Madrid, 21 de abril de 2015.– A ministra de Fomento, Ana María Pastor Julián.

